Номинация “И тыл был фронтом...”
Кыю йөрәкле әбием
Дөньяда иң кадерле булган әти һәм әни турында без күп сөйлибез. Аларны зурлыйбыз, аларга багышлап җырлар язабыз, шигырьләр иҗат итәбез. Ә менә әти-әниләребезгә тормыш биргән, аларны кеше иткән әби-бабаларыбыз турында алай еш уйламыйбыз. Ә бит гомерләре буе хезмәттә кайнаган, сугыш һәм сугыштан соңгы авырлыкларны иңнәрендә күтәргән әби-бабаларыбыз картлык көннәрендә зур игътибарга, хөрмәткә лаек. Намуслы итеп балалар үстергән, алар бәхете өчен көрәшкән, киләчәгебез якты һәм тыныч, табыннарыбыз мул, көннәребез  уң булсын өчен күпме тырышкан алар. 
Әби-бабасы булган кеше – бәхетле кеше ул. Ә минем ике әбием, бер бабам бар. Әле алар яшь, без, оныкларына – чын дус һәм ярдәмче алар. Әле мин әтиемнең әбисе, “йөзьяшәр” карт әбиемне күрә алуым белән дә бик бәхетле. Ул 100 яшенә җитеп, үткән ел гына бакыйлыкка күчте. Сөйләнәчәк сүзем дә нәкъ шушы ак яулыклы татар әбие турында.
Әбиебез Кашапова Бәдәр Кашаф кызы 1923 нче елның 18 нче ноябрендә Зур Сәрдек авылында урта хәлле крестьян гаиләсендә бишенче бала булып дөньяга килә. Әтисе – игенче, әнисе колхозда урак урган, ындыр суккан, ашлык суырту машинасында эшләгән. 
Дәү әбиебез үзе 8 сыйныф тәмамлый. Аннан соң бер ел Спартак ФЗӨсендә укый һәм бер ел шунда эшли. 1942 нче елда, инде илдә сугыш барган заманда, ул авылда клуб мөдире булып тора. Шуннан соң аны колхоздан юллама белән Балтачның ветеринар-фельдшерлар курсына җибәрәләр. 3 еллык курсны ул, уникешәр сәгать укып, ел ярым эчендә тәмамлый. Балтач Кукмарадан 60 км ераклыкта урнашкан. Әбиебез шул араны атна саен берүзе җәяүләп кайта торган була. 
1943 нче елда әбиебезне 22 колхозга участок фельдшеры итеп билгелиләр. Ул вакытта дарулар булмаган. Авыру малларны имән кайрысы, төрле файдалы үләннәр белән дәвалаганнар. Төнлә дә бик күп чакыртканнар аны. Бервакыт шулай төнге чакырудан кайтып барганда, өере белән этләр очраган. Бәхеткә каршы, әбиебезгә тимичә, үтеп киткәннәр.
Фельдшер булып эшләгән дәвере нәкъ менә сугыш һәм сугыштан соңгы елларга туры килә. Шуңа да бик авыр була 18 яшьлек ветеринар кызга. Маллар ачтан үлә, яхшы атларны сугышка алып китәләр. “Маллар ачлыктан үлмәсен дип, ферма түбәсенең саламын да ашаттык инде, балам!” – дип, ачынып искә ала иде ул елларны дәү әбиебез. Нәкъ шул елларда Шәмәрдәнгә җәяү орлык өчен ашлыкка баралар. Ашау начар, аякта иске чабата булса да, күңелләре көр була аларның. Мичтә куырган бер уч бодайны кетердәтеп, җил дими, яңгыр дими, көн аралаш шунда йөриләр. Тиздән сугыш бетәчәгенә дә өмет өзмиләр. Тырышлыклары юкка булмый, ышанычлары аклана аларның: сугыш дигән афәтне дә җиңеп чыгалар. 
Әбиебезнең бердән-бер сөйгән яры, бабабыз Кәшип тә 1944 нче елның ахырында, бер аягы яралы булып, сугыштан кайта. Беркөнне ул, колхоз рәисе Бәдегытдин абзый янына барып, Кукмарага военкоматка барыр өчен ат сорый. “Әнә, Бәдәр ат белән Кукмарага бара, шуңа утырып бар!” – ди аңа колхоз рәисе. Ә әбиебез атны да үзе туарган, үзе җиккән. Шул Кукмара юлында танышып-сөйләшеп китәләр инде алар. Ә кичен Абдулла абзыйлар йортында аулак өйдә кабат очрашалар. Шуннан соң, ике ел йөреп, кияүгә чыга әбиебез. 
1947 нче елдан 1954 нче елга кадәр колхоз фельдшеры булып эшли. 1954 нче елдан 1959 га кадәр Шакирова Фәния апа бригадасында яшелчә үстерүдә катнаша.  Гектарлаган суган, кишер, кәбестә, кыярга чиләк-көянтә белән су ташыйлар. 
59 нче елдан тагын колхоз фельдшеры булып эшли, колхоз сепараторында каймак аерта, аны көн аралаш 40ар битон белән Кукмарага илтеп тапшыра. Аннары 10 ел хуҗалыктан сөт җыя.
Менә шундый тынгысыз, авыр хезмәт юлы үтә ул. Көн-төн эштә кайнаса да, 6 баласы: дүрт улы, ике кызына яхшы тәрбия, төпле белем бирергә вакыт таба. 
Әбиебез, сугыш еллары ачысын гына түгел, бала югалту хәсрәтен дә татыган. Шулай да ул күңел көрлеген, йөз аклыгын югатмаган. Ә иң мөһиме, аның Аллаһ Тәгаләгә ышанычы саф булып саклана. Инде яше йөзгә якынлашып килгәндә дә, ул тәсбих тартып, илнең иминлеге, балаларының саулыгын теләп намаз укый иде.
Күпне күргән бил бирмәс йөзьяшәр әбиебезнең күңел байлыгына, рух ныклыгына, яхшы хәтеренә, зирәк акылына һәркем соклана иде. 100 яшендә дә йөрәгендәге дәрт сүрелмәгән, йөзеннән нур китмәгән аның. 
[bookmark: _GoBack]Бүгенге көндә дә без кадерле әбиебезне сагынып искә алабыз. Аның рухы шат булсын дип, догалар кылабыз. Аның үткән тормыш юлы – безгә үрнәк!
Фаттахова Айсылу Фазыл кызы, 6 сыйныф укучысы
                                                                  



























